
Tolerantlıq nədir? Tolerantlıq insanlığın bir parçasıdır. Hamımızın xəta və qüsurları vardır. Gəlin, qarşılıqlı şəkildə bir-birimizin xəta və qüsurlarını bağışlayaq. Çünki tolerantlıq yaranışın ilk qanunudur. 
Mari Fransua Arue Volter

Giriş

Qloballaşma müxtəlif səviyyələrdə baş verən prosesdir – istehsalın, bazarların, maliyyənin və qlobal informasiya infrastrukturuna söykənən kommunikasiyaların qloballaşması prosesləri baş verir. 
Qloballaşma KİV-lərin inkişafına da əhəmiyyətli təsir göstərir. KİV-lər həm “qloballaşmanın agentləri” kimi, həm də qloballaşmanın hərəkətverici qüvvəsi kimi çıxış edirlər - ictimai və mədəni həyatın qloballaşması yalnız inkişaf etmiş media-sistemlər şəraitində mümkün olur. 
Qeyd edək ki, jurnalistika qloballaşma hadisəsi ilə hələ XX əsrin əvvəllərindən tanışdır. Hazırda KİV-lərdə informasiya qloballaşması bir tərəfdən iqtisadi qloballaşmanın kalkasıdır (kütləvi kommunikasiya vasitələrinin monopolizasiyası, media-sektorun kommersiyalaşması, KİV-lərin demassifikasiyası), digər tərəfdən – informasiya fəzasının homogenləşməsinə imkan verən, həm də eyni zamanda qlokalizasiya proseslərinə yönəlmiş olan jurnalistika fenomeninin konseptual inkişafı baş verir. 

KİV-lər və informasiya müharibələri 

Qloballaşma və informasiya cəmiyyəti şəraitində informasiya bəşəriyyətin qlobal resursuna çevrilir. İnformasiya resurslarının dəyəri və əhəmiyyəti artır, informasiya prosesləri intensiv inkişaf edir və eyni zamanda neqativ təsirlər də daha qabarıq meydana çıxır. Kibercinayətkarlıq, kiberterrorizm, informasiya müharibələri təhlükəsi artır. 

Müasir KİV-lər cəmiyyətin idarə edilməsini yüksəltmək üçün geniş istifadə edilir. KİV-lər dövlətlərin siyasi həyatında əhəmiyyətli rol oynayırlar. Onlar dünyada və ölkədə baş verən hadisələr haqqında cəmiyyətdə rəyin formalaşdırılmasının əsas subyekti kimi çıxış edirlər. Cəmiyyətdə mövcud olan sosial normalar, meyllər, tələblər, ehtiyaclar və ictimai rəy xeyli dərəcədə KİV-lər tərəfindən formalaşdırılır. 
KİV-lərin inkişafı ilə ictimai rəyin rolu kəskin artır, cəmiyyətdə siyasi proseslərə, onun informaisya-psixoloji mühitinə, ayrı-ayrı sosial qrupların psixoloji vəziyyətinə əhəmiyyətli təsir göstərə bilir. Bu imkanlar KİV-ləri informasiya müharibələrinin həyata keçirilməsi vasitəsinin effektiv vasitəsinə çevirir. 

İnformasiya müharibəsi kütləvi şüura informasiya təsiri üzrə tədbirlər kompleksidir, məqsədləri insanların davranışını dəyişmək və insanlara onların maraqları sırasına daxil olmayan məqsədlərin yeridilməsidir. İnformasiya müharibəsi gedişində insan şüuru müxtəlif növ manipulyativ təsirlərə məruz qalır, fərdi, qrup və kütləvi şüur informasiya-psixoloji təsirlərin obyektinə çevrilir.

Manipulyasiyalara stereotiplərin formalaşdırılması və bu və ya digər fakta, hadisəyə müəyyən təəssürat və münasibətin yaradılması üzrə xüsusi hərəkətlər aid edilir. İctimai rəylə manipulyasiya üsulları hər şeydən əvvəl kütləvi süuru korreksiya etməyə, layihələndirməyə imkan verən KİV-lərə söykənir. Bu zaman kritik olmayan qavrayış, təcrübəsizlik sui-istifadə edilir. İctimai rəylə manipulyasiya müasir siyasi həyatın ən ciddi problemlərindən birinə çevrilir və onun miqyaslarının genişlənməsi cəmiyyətin deqredasiyasına gətirib çıxarır. 

Sivilizasiyalar arasında qarşılıqlı təsirlər
Sivilizasiyalar arasında qarşılıqlı təsirin bir neçə növü var – toqquşma, qarşıdurma, dialoq, əməkdaşlıq və tərəfdaşlıq. Sivilizasiyaların qarşılıqlı təsirində dialoqun xüsusi yeri vardır.  

Dialoq sivilizasiyaların toqquşmasının sosio-mədəni əsaslarını ləğv edir. Dialoq digər sivilizasiyanın mahiyyətini, qlobal sivilizasiya çərçivəsində bütün lokal sivilizasiyaların maraqlarının və əsas dəyərlərinin ümumiliyini daha yaxşı başa düşməyə kömək edir.

Dialoq dəyərlər sisteminin müxtəlifliyi, hər hansı sivilizasiyanın əhəmiyyətinin başa düşülməməsi zəminində meydana çıxan sivilizasiyaların qarşıdurmasını aradan qaldırmağa kömək edir.

Dialoq sivilizasiyalar arasında əməkdaşlığın, artmaqda olan qlobal problemlərin həllinin zəruri şərtidir. Hətta ən güclü lokal sivilizasiya da təklidə bu problemlərin öhdəsindən gəlməyə qabil deyil, onlar bütün bəşəriyyətin səylərini birləşdirməyi tələb edir.
Dialoq əsasında sivilizasiyaların qarşılıqlı təsirinin yüksək forması - qlobal problemlərin həllində sivilizasiyaların tərəfdaşlığı qurulur. 
Sivilizasiyaların dialoqunda KİV-lərin rolu
Sivilizasiyaların dialoqunda KİV-lərin rolu olduqca böyükdür. Bu 2-ci Bakı Forumunda bu xüsusilə qeyd edilmişdi. 
Sivilizasiyalar arasında dialoqun mahiyyətini qısaca belə də ifadə etmək olar: “Dialoq – tolerantlığın açarıdır”. Tolerantlıq – fərdlərin və sosial qrupların psixoloji və sosial-psixoloji xarakteristikası kimi çıxış edir, digər fərdlərlə və ya sosial qruplarla qarşılıqlı əlaqəsində özünü göstərir. Şəxsiyyət səviyyəsində tolerantlıq başqasının başqa olmaq hüququnu etiraf etməkdən ibarətdir. 

Müasir media-fəzada bir-biri ilə zidiyyətdə olan üç qüvvə müşahidə edilir. Biri KİV-ə biznes kimi, digəri – təsir institutu, üçüncüsü – dialoq vasitəsi və vətəndaş cəmiyyəti institutu kimi baxır. İlk iki istiqamət hələlik aşkar üstünlük təşkil edir. KİV-lərin cəmiyyətin tolerantlaşdırılmasında fəal iştirakı hələlik arzuolunan səviyyədə deyil: bu iş dərhal gəlir gətirən iş deyil, ola bilsin ki gələcəkdə mədəni, humanitar ruhlu cəmiyyət şəklində dividendlər gətirə biləcək sosial aksiyalara qüvvə və vasitələrin sərf edilməsi hələlik cəlbedici görünmür. 
KİV-lərin cəmiyyətdə tolerantlığın inkişafında rolunu gücləndirmək üçün jurnalistlərin şüurunda və peşakar jurnalist strukturlarının fəaliyyətində çox şeyi dəyişmək lazımdır. KİV-lərin aqressivliyinin azaldılması təkcə jurnalistlər tərəfindən bu problemin əhəmiyyətinin başa düşülməsini deyil, həm də sosial proseslərin bütün iştirakçıları arasında kütləvi dialoqun təşkil edilməsini təmin edən peşəkar fəaliyyətin yeni alətlərinin mənimsənilməsini tələb edir. KİV-də ekstremist çıxışların qarşısını almaq üçün zəruridir:

· jurnalistlərin peşə etikası kodeksinə riayət etmək; 

· jurnalistlərin fəaliyyətinə tolerantlıq və vətəndaş məsuliyyəti ideyalarını və ruhunu daxil etmək; 

· qanunvericilik bazasını gücləndirmək və qanunlara əməl edilməsinə nail olmaq.
Daha bir vacib məsələ istifadəçilərin media savadını yüksəltmək və onlara zəruri media təhsili verməkdir – istifadəçilər mediamətnləri qavramaq, yaratmaq, müasir dünyada medianın fəaliyyətinin sosio-mədəni və siyasi kontekstini başa düşmək, medianın istifadə etdiyi kod və təsvir sistemlərini anlamaq bacarıqlarına malik olmalıdır. Belə istifadəçilər müəyyən informasiya-psixoloji immmunitetə malik olacaq, cəmiyyətdə və dünyada vətəndaş məsuliyyətinin daşıyıcıları rolunu oynayacaqlar.

Nəticə

İstənilən canlı obyekt kimi, bəşəriyyətin də əsas funksiyası özünün həyat təhlükəsizliyini təmin etməkdir. Qloballaşma mərhələsində bəşəriyyətin qarşısında duran qlobal təhlükəsizlik təhdidlərinin sayı və miqyasları artır. Bu təhdidlər qarşısında sağ qalmaq üçün bəşəriyyətə öz səylərini birləşdirmək lazımdır. Lakin buna qarşılıqlı çəkişmələr, zidiyyətlər, münaqişələr mane olur. Onların aradan qaldırılması isə yalnız sivilizasiyalar arasında dialoq şəraitində mümkündür. 
Bu problemin həllində KİV-lər xüsusi missiya daşıyır. Jurnalistlərin qarşısında bir qlobal məsələ – dinindən, həyat tərzindən və mədəni mühitindən asılı olmadan dünyanın istənilən nöqtəsində Şəbəkənin istifadəçilərini yaxınlaşdıran təmas nöqtələrini peşəkarcasına axtarıb tapmaq məsələsi durur. 

